29 APRIL 2007

vierde Sondag in Paastyd

liturgiese voorstel

Goeieherder-Sondag of JUBILATE (“Juig”)
Fokusteks:


Openbaring 7:9-17

Ander tekste:


Handelinge 9:36-43; Psalm 23; Johannes 10:22-30
Inleiding

Op Goeieherder-Sondag put die kerk blydskap uit die verkondiging dat Jesus ons Herder is. Psalm 66, waaraan die Sondag sy naam Jubilate ontleen, betuig dankbaarheid teenoor God vir sy beskerming teen vyande, sy leiding sowel as sy sorg waardeur Hy lewe gee en ons van struikeling bewaar. Dit stem dus inhoudelik met die beeld van die Goeie Herder ooreen. Tabita se opwekking (Hand 9) onderstreep die “rede” vir die kerk se jubeling, naamlik die onbetwisbare bewys dat Jesus nog steeds in die kerk teenwoordig is. Die fokusteks bevat die metafoor van die Herder en brei dit uit met grootse beskrywings waaroor elke Christen bly kan wees. 

Diensorde

GOD VERSAMEL ons voor Hom 

Die Herder hou sy kudde onder sy sorg

Paaskers

Die Christuskers (Paaskers) word aangesteek. 

Blomme word ingebring word om die feestelikheid van die Paastyd te beklemtoon.

Paasroep

Voorganger: 
Die Here het opgestaan.

Gemeente:
Die Here het waarlik opgestaan.

Lied vir hierdie seisoen

Lied 425:1, 4  “Kyk die Heer het opgestaan”; NSG 118 “Halleluja, Loof die Heer”
Groet

Voorganger:
Genade en vrede vir julle van Hom wat is en wat was en wat kom, en van die sewe Geeste voor sy troon, ﻿en van Jesus Christus, die geloofwaardige getuie, die eerste wat uit die dood opgestaan het, die heerser oor die konings van die aarde. 

Gemeente:
Genade en vrede ook vir jou.

Voorganger:
Uit liefde vir ons het Hy ons deur sy bloed van ons sondes verlos ﻿en ons sy koninkryk gemaak, priesters vir God sy Vader. 

Gemeente:
Aan Hom behoort die heerlikheid en die krag tot in alle ewigheid! 

Voorganger:
Kyk, Hy kom met die wolke,


en al die mense sal Hom sien.

Gemeente:
Amen (uit: Op 1:4c-6).
Gebed

Here van die lewe,

U het U tot die dood toe aan die mensdom verbind.

U het die graf oorwin.

Deur ‘n skouspel vir mense te word, 

opgelig teen die vloekhout,

het U volkere na U getrek.

Die lewe wat ons vanweë ons sonde verloor het,

het U herstel deur u opstanding uit die dood.

Gedurende hierdie vyftig dae van Pase

verkondig ons die heerlike openbaring van u sterwe en opstanding.

Want alle eer kom U toe,

nou, en tot in ewigheid. Amen.
Temateks

 “Juig tot eer van God, almal op aarde …” (Ps 66:1-2, die psalm waaraan die Sondag sy naam ontleen)

Sang

Lied 66:1 (Ps 66) en Lied 23:1 (Ps 23); NSG 22 “Juig, aarde, juig voor God die Heer!” en NSG 49 “My Herder is die Here God”

Diens van die water

Die Herder bring ons by lewende water

Gebed

Ons eer U vandag as die Goeie Herder

wat u lewe vir u skape afgelê het.

Ons juig oor die nuwe weiding

en die groen weivelde waarheen U ons lei.

U het nie aan ons ongeregtighede gedink nie,

maar ons sondes uitgewis

en aan ons die lewende water gegee:

U heerlike evangelie van vergifnis en genade.

Kindertyd

Laat kinders agter iemand aanloop wat soos ‘n herder aangetrek is. Hulle stap oor ‘n bruggie (oor die “groot afgrond”) na die doopvont waar die idee van die lewende water aan hulle verduidelik word.

Doopherinnering

Eerste Skriflesing 

Handelinge 9:36-43 

Antwoord

Lied 487:4; NSG 198:5  “Ryke seën vloei al verder”. (Die woorde bied goeie perspektief op die gelese Skrifgedeelte. Vers 2 sou ook aanvullend gesing kan word.)

Tweede Skriflesing 

Johannes 10:22-30

Antwoord

Lied 222 “Loof die Here God”

Indien die doop bedien word, sing Lied 289; NSG 358 “Jesus, Heer, op wie ons hoop” waarin die tema van die Goeie Herder met die doop verbind word.

Diens van die woord

Luister na die stem van die Goeie Herder

Gebed om die opening van die Woord

Lied 256:1  “Laat klink die boodskap nog ’n keer”; NSG 336:3 “O, skryf diep in ons harte”
Skriflesing

Openbaring 7:9-17

Prediking

DIens van die tafel

Die Herder versorg sy kudde

Nagmaalviering en nagmaalherinnering

Gebruik die laaste twee momente van die formulier (vreugde en dankbaarheid). 

Danksegging en voorbidding

Wonderlike God en Vader van ons Here Jesus Christus,

uit genade het U,

deur die opstanding van Jesus Christus uit die dood

ons die nuwe lewe geskenk. 

Nou het ons ’n lewende hoop op die onverganklike, 

onbesmette en onverwelklike erfenis 

wat in die hemel ook vir ons in bewaring gehou word.

Soos U eens u volk deur die water van die Rooisee gelei het,

het U ons uit die water van die dood tot nuwe lewe gewek.

Eens was ons geen volk nie, maar nou is ons u volk.

Help ons groei as mense van u nuwe verbond

tot die volheid van lewe wat ons Verlosser ons bring.

Aanvaar ons gawes en die gawe van ons lewe

sodat ons altyd mag leef

in die Gees wat U met Jesus Christus deel

in Wie en deur Wie ons bid. Amen (Paasgebed uit: “he New Handbook of the Christian Year, 1986).
UITSENDING

Die Herder gaan voor sy kudde uit

Wet

Lees die wil van die Here vir ons lewe voor uit Openbaring 2:13-17.

Sing

Lied 493:1, 3, 6, NGB 221 “Jesus neem die sondaars aan”

Seën

Voorganger:
Gaan nou in die vrede van Jesus Christus om God en jou naaste met liefde te dien.

Gemeente:
Ons gaan in die Naam van die opgestane en verheerlikte Here.

Voorganger: 
Mag die seën van die Almagtige God, die Vader, Seun en Heilige Gees met julle wees, nou en vir altyd.

Antwoord

Gemeente sing “Halleluja” (Lied 189, 204, 206, 218, 228).

PREEKSTUDIE – OPENBARING 7:9-17

Teks

In die NAV lei “hierna” (Gr meta tauta;  NIV & KJV – “After this”;  OAV – “Na hierdie dinge”) (9), `n nuwe gedagte/onderdeel van Johannes se visioen in. Johannes was besig om te beskryf wat hy van die oopgemaakte sesde seël (6:12-17) gesien het, toe hy homself as `t ware by 7:1 onderbreek het. Hy het gesien hoe die Lam die seël oopmaak (6:12), gepaard met drie komplekse van simbole en gebeure. Die eerste kompleks word in 6:12-17 beskryf, die tweede in 7:1-8 (“daarna” grens dit van die voorafgaande af) en die derde in 9-17 (met “hierna” ingelei). In 8:1 word aangekondig die sewende seël is oopgemaak. Ons perikoop verteenwoordig `n onderbreking in die reeks gebeure wat die oopmaak van die sewe seëls beskryf. Die toneel in God se troonsaal fokus nou op die verlossende werk van God en van die Lam. 

Die tema van die derde kompleks verskynsels wat met die oopmaak van die sesde seël sigbaar word, is die groot menigte (Gr ochlos polus) (9). “The audition (7:4) about the 144,000 on earth is translated into a vision of an innumerable group in heaven . . .” (Stuckenbruck). Die omvang van die menigte kon niemand tel nie (Gr an arithmésai auton oudeis edunato). Johannes beskryf daarna die samestelling van die menigte; `n diverse groep mense uit elke nasie (Gr ethnous), stam (Gr phuloon), volk (Gr laoon) en taal (Gr glóssón) van die aarde (vgl Du Preez). Hulle het voor die Lam (Gr arnion) wat die seël oopgemaak het (9), stelling ingeneem. Johannes beskryf hulle voorkoms en optrede; wit klere (Gr stolas leukas) met palmtakke in die hand (9), terwyl hulle hard (lett “met groot stemme”) uitroep oor hul redding (Gr sótéria) en die oorsprong (Gr tó Theó) daarvan (10). Hulle maak die oorsprong van hulle redding in die vorm van `n belydenis bekend; dit kom van God wat op die troon sit en van die Lam (10). Stuckenbruck sien in die aankondiging van oorwinning (Gr sótéria) `n militêre beeld.

Johannes sit sy beskrywing van die toneel in die troonsaal van die Lam voort. Dit wek die indruk van verskillende sirkels figure rondom die troon (vgl Du Preez). Daar was engele rondom die troon, ouderlinge en vier lewende wesens. Die engele se optrede word beskryf as dade van aanbidding en eerbetoon (Gr epesan enópion tou thronou epi ta prosópa). Hulle het voor die troon gekniel met hul gesig in eerbied na die grond gekeer (11) terwyl hulle God aanbid (Gr prosekunésan) en sy lof en heerlikheid besing het (12). Die NIV beskryf die aanbiddingslied so: “Amen! Praise and glory and wisdom and thanks and honor and power and strength be to our God for ever and ever. Amen!”

`n Volgende toneel (13-17) beskryf `n gesprek tussen `n ouderling en Johannes. Die ouderling vra na die identiteit en herkoms van die ontelbare menigte voor die Lam se troon. Hy wil weet wie dié mense met hulle wit klere (Gr hoi peribeblémenois tas stolas tas leukas) is en waar hulle vandaan kom. Johannes antwoord hy weet nie, maar dat die ouderling self weet. Dan maak die ouderling die menigte se identiteit bekend (14): “Dit is dié wat uit die groot verdrukking (Gr ek tés thlipseós tés megalés) kom. Elliott beskryf dié inligting as “the greater shock”, verwysend na die besef dat die menigte “had suffered persecution and death at the hands of the very empire that presented itself as the guarantor of peace and security”. Johnson: “The persecution suffered by the saints is one sponsored by the Roman Empire.” Hulle het hul klere gewas en wit gemaak in die bloed van die Lam (Gr tó haimati tov arnion)” (kontras: “wit gemaak” – “bloed”; vgl. Elliott: “We are startled . . .”); `n besondere segswyse dat hulle Christus se offer gelowig aangeneem het (Du Preez). Dié identifisering motiveer én verklaar hul teenwoordigheid voor die troon van God (15). Daarom staan hulle hier. Nou verander die terminologie; van Lam na die troon van God.

Die menigte se posisie voor die troon van God word as permanente toestand (15) beskryf en die troonsaal as heiligdom (Gr tó naó); `n ruimte vir aanbidding en lof deur mense wat in Gods heerlikheid deel – hulle dien Hom dag en nag in sy tempel terwyl Hy, wat op die troon sit, by hulle sal bly. Dié troosvolle versekering word met `n beeld beskryf; God se tent/skerm word oor hulle uitgesprei (Gr skénósei ep autous). Die Griekse werkwoord skinósei roep die beeld van die tabernakel op, “the sense of God’s radiant presence or dwelling (see Ezek 37:27) as a canopy or tent over us” (Rossing). As God sy tent oor hulle oopspan, is dit teken dat Hy self by sy volk bly om hulle te beskerm (Du Preez). Die terrein is landelik of wildernis-georiënteerd. Hulle bestaan voor God se troon word in nuwe terme beskryf (16), vry van die natuurlike drange van die aardse bestaan; hulle sal nie meer honger (Gr peinasousin) en dors (Gr dipsésousin) kry nie, die son of hittegloed sal hulle nie brand nie. Dié uitgebreide Ou-Testamentiese beeld (Jes 49:10) roep om terugkeer uit die ballingskap.

Dié nuwe bestaanswyse word motiverend verklaar met verwysing na die verhouding tussen die menigte en die Lam op die troon, asook `n verskuiwing in metafoor. Nou is die Lam in die middel van die troon herder (Gr poimanei) en leidsman (Gr odégései). Sy funksie ten opsigte van die menigte (17) is dat die herder hulle na fonteine met water van die lewe (Gr zóés pégas hudatón) lei – waar God hul trane sal afdroog (Gr echaleipsei pan dakruon; vlg Rossing Jes 25:8). Psalm 23 speel ook `n rol (vgl Du Preez). Volgens Stuckenbruck is die voorstelling van die Lam in die middel van die troon ongewoon: “it signifies both that the slaughtered Lamb is enthroned on the altar in the heavenly temple’s most holy place and that this throne, the throne of sacrifice, is the source of living water in abundance.” Elliott wys op die pastorale beelde in die RCL-tekste (oa Ps 23; Joh 10:22-30) vir dié Sondag. Die psalmis ervaar God se sorg as `n herder se “attentive care for sheep”, waarsonder hulle groot gevare kan beleef. In Johannes 10 praat Jesus van sy eie skape wat sy stem hoor en daarop reageer. Die krag van die herdermetafoor lê in die hoë waarde wat pastorale gemeenskappe aan die “common good” heg. “The good shepherd looks after and defends the community’s interest in the sheep” (Elliott).

 Konteks

1.  `n Eerste konteks vir interpretasie van ons teks is die literêre. Vir Rossing is die literêre konteks van hoofstuk 7 `n wonderlike “salvation interlude” tussen die oopmaak van die sesde en sewende seël. Stuckenbruck sê: “This passage has sometimes been regarded as a fragment dislocated from its original context such as before ch. 6 … the whole of ch. 7 seems to assume the foregoing passages in ch. 6: it provides an answer to the rhetorical question in 6:17 (`Who is able to stand?’), while 7:1-8 offer a glimpse of the ‘complete’ number anticipated in 6:11.” Du Rand wys op die belang van hoofstuk 7 in die plot van Openbaring. Uit die voorafgaande het dit letterlik vir die Christenleser nag geword. Na die hemelse troonkamervisioen (Op 4-5) begin die lam die eerste ses seëls van die boekrol oopmaak. Die laagtepunt van die sesde seël sou die gelowiges nie onaangeraak laat nie (vlg Stuckenbruck staan die toneel die “wicked who fear divine reprisal in kontras met 6:15-17”). In die pragtige oomblik van stilstand word gelowiges verseker hulle behoort veilig en geborge aan God.

1.1  Die seëls en twee ander getalle reekse in Openbaring (trompette [Op 8-11] en bakke [Op 16]) toon dieselfde patroon as die Eksodusplae. Openbaring onderneem `n dramatiese nuwe Eksodus (nie Egipte nie) uit die hart van die Romeinse Ryk. God roep die Israeliete uit Rome (18:4) soos Hy Israel uit Egipte geroep het. Die beseëling van God se geheiligdes vorm nog ‘n verband met Eksodus (vgl die beseëling van Israelitiese deurkosyne [beskerming teen doodsengel]). Verseëling is `n teken van eienaarskap, beskerming en gesaghebbendheid (Du Rand; Du Preez).  Hoofstuk 7 onderbreek die oopmaak van die sewetal seëls om die beskerming en verlossing van die Godsvolk aan te kondig. Ná die onderbreking in die beseëling van al God se geheiligdes gaan die oordeel in 8:1 voort; opening van die sewende seël. Die visioen beskryf die Godsvolk voor sy troon, beskerm deur God se “tabernacling presence”. Die toneel verdeel in twee: `n hemelse visioen (9-12) en sy interpretasie (13-17). Aanbidding en lofprysing is die kern van beide.

1.2  Die ouderling se tipies apokaliptiese vraag-en-antwoord-interpretasie van die massa mense wat aan die lam behoort (Rossing). Hulle kom uit die groot verdrukking (Gr thlipsis, `n woord wat dikwels in Openbaring voorkom). Die omstandighede van Johannes se gehoor was waarskynlik nie staatsgeorganiseerde vervolging nie, maar eerder sosiale, ekonomiese en godsdienstige marginalisering “of those who refused to participate in first-century Roman imperial economic life by eating food sacrificed to idols (Rev. 2:20) or offering sacrifice to the emperor (Rev 14:9-11).”

1.3  Johnson beskryf die agtergrond vir apokaliptiese literatuur. Dit ontstaan as vorm van literêre profesie binne die Judaïsme in reaksie op “an erosion of values from within and an attack on those values from the outside”. Apokaliptiek bied aan verdruktes en vervolgdes troos en historiese interpretasie. Apokaliptiek is wesenlik openbarende literatuur en Openbaring in wese visioenêr. Johnson noem die hele geskrif “`n apokalips van Jesus Christus” (1:1), “with the phrase ‘of Jesus Christ’ understood both in the sense that the revelation comes from him, and . . . is about him”.
1.4  Schüssler Fiorenza beskryf die retoriese strategie van Openbaring as poeties-retoriese werk. Dit wil oorreed en motiveer deur die konstruksie van `n “simboliese universum” wat uitnooi tot verbeeldingryke deelname. Volgens haar voorsien beide apokaliptiese visioene en eksplisiete onderrig aan die visioen `n “alternatiewe wêreld” om Christene aan te moedig en hul deursettingsvermoë te versterk te midde van vervolging.

2.  Müller wys op twee bykomende kontekste vir interpretasie van ons teks: (i) die wêreld wat in die visioen oopgaan (God se wêreld) en (ii) die liturgiese konteks. Die visioen begin met `n gesig (9a). Vir die apokaliptiek is “sien” soos “hoor” vir die profesie; `n “sien” dwarsdeur die normale gang van sake (historiese realiteite) omdat dit op die wêreld van God fokus. “The most characteristically apocalyptic expression in this writing is ‘I saw’” (Johnson).

2.1  Johannes sien “nie `n klein elite nie, maar `n ontelbare skare, toegevoeg tot die ‘heilige res’ van 144 000 uit die Jodedom” (vlg Elliott `n “ander groep” as die 144 000 in 7:1-8). Schüssler Fiorenza sien wel `n breë konsensus oor die 144,000 as “anti-image to the followers of the beast”, maar sê kommentators het verskillende menings oor hul identiteit. Volgens Stuckenbruck veronderstel die huidige vorm van die teks kontinuïteit tussen die twee groepe, maar die presiese relasie is onseker. Du Rand sien dit as dieselfde groep uit verskillende hoeke bekyk; aardse en hemelse perspektiewe. Die verseëling van die gelowiges is simboliese bevestiging dat hulle aan God behoort, dat God op aarde vir hulle instaan en hulle teen die plae beskerm. Die tweede visioen van die verseëldes in die hemel kyk terug op wat hulle deur God se ingrype ontvang het (ook Du Preez: “dieselfde volk van God op die nuwe aarde, na hulle deur die groot verdrukking is”). Müller meen Openbaring wil die “realiteit van die nuwe eenheid” as samevoeging van gelowiges uit alle wêrelddele, kulturele en politieke agtergronde, beklemtoon. Dié toneel voltooi die Pinksterbeweging (Hand 2:6-12) en hef die chaos wat by Babel begin het (Gen 11:1-9) op; een skare voor die troon. Die teks nooi uit om die wese van die kerk voor God raak te sien (vlg Du Rand is 144 000 God se vol getal gelowiges, wat simbolies voorgestel word as twaalf [OT stamme] maal twaalf [NT apostels] maal tien [vol getal] tot die derde mag [ten volle betuig]; Du Preez lê verband met die Abraham-belofte van Gen 15:5; 28:14; Heb 11:12). Die kerk van Christus is die nuwe volk van gelowiges.

2.2  Die belang van `n visie, visioen, “sien”, vir die etiek (Smit, in Müller). Wie ons is en wat ons doen, staan in direkte verband tot hoe ons die wêreld sien en beskryf. Wilder (in Schüssler Fiorenza): “Our visions, stories and utopias are not only aesthetic: they engage us.” Hauerwas (in Müller) sien die taak van die etiek nie eerstens om te sê wat reg of verkeerd is nie, maar om gelowiges te leer “sien”.

2.3  Deel van God se visie vir die wêreld is die eenheid van die kerk. Volgens Müller is daar konsensus onder geleerdes dat dit hier ook gaan om die eenheid, die “wêreldwye universaliteit van die kerk” (sien sy aanhaling van Terlaak Poot).

Die eenheid word deur die volgende “bewerk”:

a.  `n Eenheid voor die troon, die skare in kultiese gewaad, gereinig en gemaak tot verteenwoordigers van die nuwe skepping in Christus; palmtakke in die hand (vredesteken as liturgiese ritueel by intog van Messias [Joh 12:13]). Die onderlinge vrede met God en voor God snoer hulle as eenheid saam. Volgens Rossing wys die palmtakke moontlik op die “Feast of Tabernacles” (verdere verband met Eksodus-gebeure [Lev 23:40-43].)

b.  Die liturgiese kern is die harde jubelroep: “Ons redding kom van . . . die Lam” (10). Die belydenis van Christus as Redder bind hulle almal saam.

c.  Die belydenis sit `n beweging vanaf die troon op tou, wanneer die verteenwoordigers van die hemel (engele), die kerk (ouderlinge) en hele kosmos (lewende wesens) hulle aansluit by die aanbidding van die lofprysende, gelowige skare, totdat die eenheidsloflied gehoor word.

d.  Die groot menigte staan in kultiese gewaad (van geredde heiliges) gewas in die bloed van die Lam (14). Hulle is die bevrydes, wat uit die vergifnis lewe.

e.  Hierdie erediens hou nie op nie omdat God by hulle bly (15b) en hulle versorg (16-17). Die krag van die eenheid word voor die troon gevier. Die één God wat deur die één Gees sy kerk versamel en versorg, maak daardeur sy kinders één. Die liturgie leer ons God én onsself sien (Smit, in Müller).

2.4  Doel van al die visioene in Openbaring (Müller) is om die kerk te help glo; dwarsdeur vervolging en dwaling heen die Onsienlike te bly sien. Openbaring 7 beskryf nie wat Johannes sien nie, maar eintlik wat God sien. Die identiteit van die kerk as liggaam van Christus word gestempel onder die één Hoof en Here van almal. Die aanbidding van die een heilige God het alles te make met die lewe van die geloofsgemeenskap as sigbare eenheid en heelheid.

2.5  Liturgiese konteks. Müller stel voor dié liturgie word elke Sondag herhaal ter inoefening in eenheid van belydenis en getuienis – voorspel tot die liturgie van die eindtyd. Die Duitse preekliteratuur (laaste Sondag van die jaar, of Tweede Kersdag) wil die bloed van die martelare as saad van die kerk liturgies gedenk. Gelowiges word uitgenooi om ekumenies die gebrokenes in ons wêreld te omhels deur saam te werk en te bid vir hul genesing. Elliott wys op godsdienstige geweld teen Christene oor die wêreld heen. Ten spyte van omvattende mediadekking word die dood van Christene nie normaalweg in gesprekke oor “moderne martelare” vermeld nie. Hy vra: “Do some deaths simply not register in our awareness?”

3.  Die liturgiese konteks dwing die sosiale, politieke, ekonomiese en maatskaplike kontekste in ons interpretasie na vore. Volgens Elliott bied Openbaring hier `n dramatiese ommekeer in die aannames van die imperiale kultus. Uiteindelik is dit nie die krag van imperiale magte of die druk van imperiale ekonomie wat die geskiedenis vorm nie: “Can we dare to imagine that the Lamb’s reign is as imminent in our own world as it was in John’s?”  

3.1  Elliott koppel die sosiale, politieke, ekonomiese en maatskaplike kontekste aan die kerklike jaar. In Pase is die vraag na die Lam se heerskappy vanselfsprekend. Jesus se opstanding is nie maar net nog `n dogma nie. Ons verkondig in die gebeurtenis die toekoms van alle menslike lewe. Ons bely Christus se opstanding openbaar die krag van God om ons eindbestemming te vorm, “in starkest contrast to the designs and machinations of this world’s ruling powers”.
a.  Paastyd is die bron en inspirasie van ons gemeenskaplike hoop, nie bloot die objek van ons geloof nie. Met Moltmann sê Elliott: “Easter is meaningful ‘only if its framework is the history which the resurrection itself throws open: the history of the liberation of human beings and nature from the power of death.’ If we seek to memorialise that ressurection as an event of the increasingly distant past, we obscure its very nature as a sign – for Christians, the sign – of God’s creative, life-giving power in our world.”  Paastyd is vir ons die aankondiging van God se nuwe en regverdige skepping. “It is that hope that we rightly proclaim and celebrate” (Elliott). 

b.  Jesus het meer gedoen as om sy dissipels te leer om sy teenwoordigheid onder hulle te aanvaar en te waardeer. Hy het hulle geleer om te hoop, bid en werk vir meer; vir die koms van die koninkryk van God. So doen ons ook vandag. “(Easter) is the pre-eminent Christian sign that God wills another world, a world freed from the powers of sin and death. Our liturgical action needs to show forth that reality and draw us toward and into it” (Elliott).

3.2  Die vierde Sondag in Paastyd is Sondag van die Goeie Herder (Rossing).

a.  Die vorige week het die evangelie uitgenooi om Christus se skape te voed. Dié week se tekste keer die rolle om: “We are ourselves to become sheep, experiencing the protection of a loving shepherd.” Deur self skape te word, leer ons volkome vertroue in ons liefdevolle herder, Jesus.

b.  Robert Schrieter (in Rossing) plaas in sy navorsing oor Paasverhale die opstandingsverhaal langs die verhale van slagoffers van geweld en marteling in Chili, Suid-Afrika en ander dele van die wêreld. Hy suggereer `n lesing van die Paasverhale as opstandingsnarratiewe waarin beide die slagoffer en onderdrukker die krag van nuwe skepping ervaar. “Reconciliation becomes possible for them and for us because God’s new creation has dawned” (Rossing).

c.  Paastyd is nie bloot `n “resucitation or renewal” van die geskape wêreld nie, sê Rossing. Die opstanding behels diepgaande politieke betekenis, omkering van onreg en aankondiging van God se nuwe heerskappy. “With its critique of Roman imperial violence and injustice, the book of Revelation can aid also in unmasking such violence and injustice in the world today” (Rossing).

d.  Volgens Stuckenbruck veronderstel die visioen nie dat gelowiges onaangeraak gelaat word deur die “catastrophic signs of divine judgment” nie. Die outeur verstaan beskerming eerder as “being preserved from a state of faithlessness and its internal consequences” (Stuckenbruck). Die teks speel met die verwagting dat God se “weermag” van gelowiges gewelddadig sal sterf in die eskatologiese krisis. Gewelddadige sterftes en onskuld is onlosmaaklik daaraan verbonde. Die outeur gebruik radikale beelde. “(H)is vision calls for imaginary participation in a future which defines the nature of Christian existence from a martyr’s point of view” (Stuckenbruck).

e.  As Johannes met die aanname begin “Lamb Christology” en dissipelskap deel een ervaringswerklikheid, idealiseer hy volgens Stuckenbruck martelaarskap as beste uitdrukking van Christen-lojaliteit. “His belief that a sharp universal conflict is imminent may have led him to imagine an outcome of violent death for those who persist faithfully” (Stuckenbruck). Met verwysing na bloedbevlekte klere en die uitdrukking dat die klere in die bloed van die Lam gewas is (7:14), sê Johnson: “Now we understand the logic of being a witness (martus), as it is spelled out in `Martyrdom’… the Christians addressed by the visions faced real death.”

Preekvoorstel

Onderstaande preekvoorstel neem twee kontekste as uitgangspunt: (a) Paasseisoen; (b) sosiaal-politieke konteks waarbinne die universele kerk van Christus in 2007 geloofsgetrou voor God se troon moet leef. Fokus op die universele kerk bring Müller se gedagtes oor die eenheid van die kerk asook die solidariteit van elke gelowige met die wêreldkerk, ter sprake. Paulus sê as een lid ly, ly die hele liggaam (1 Kor 12:26). Dié perspektief kry klem in die titel van die 1999 Winter School Report (Catholic Fund for Overseas Development), “The Body of Christ Has AIDS”. Fokus op die universele kerk is `n breër definisie vir die sosiaal-politieke konteks waarin die kerk moet getuig as net die lokale omgewing.

1.  Die koppeling van die sosiale, politieke, ekonomiese en maatskaplike kontekste met dié van die kerklike seisoen van Pase maak die vraag na die Lam se heerskappy vanselfsprekend (Elliott). Jesus se opstanding is nie nog `n dogma naas ander nie. Die kerk van Christus verkondig in dié gebeurtenis die toekoms van alle lewe. Ons bely Christus se opstanding as openbaring van die krag van God teenoor die heersers van dié wêreld. Durf ons nog verwagtinge koester dat die Lam se heerskappy net so werklik in ons eie wêreld is, as in Johannes se wêreld? Openbaring, met sy kritiek op “Roman imperial violence and injustice”, kan baie help ter ontmaskering van soortgelyke geweld en onreg in die wêreld vandag (Rossing).

2.  Die Paasgebeure kry konkrete betekenis binne die historiese raamwerk wat deur die opstanding self oopgebreek word: die geskiedenis van die bevryding van mens en natuur uit die mag van die dood (Moltmann). Die opstanding is `n teken – vir Christene, dié teken – van God se skeppende en lewegewende krag in ons wêreld. Paastyd is aankondiging van God se nuwe en regverdige skepping. Dit is die hoop wat ons verkondig en vier. 

3.  Op Goeieherder-Sondag word die gemeente daaraan herinner hulle is self skape wat die beskermende sorg van `n liefdevolle herder ervaar. As skape moet ons leer om volkome vertroue in ons liefdevolle herder, Jesus, te stel. Hierdie aspek moet helder gestel word, aangesien die sosiaal-politieke konteks die “skape” se afhanklikheid van die herder vra.

4.  Predikers kan gemeentelede help om voorbeelde van geweld en onreg in hedendaagse situasies te bedink deur Openbaring self aan die woord te stel. Stimuleer interaksie tussen die Bybelteks en die konteks. “Revelation knows of harassment and persecutions of individual Christians in various localities. It anticipates an increase of persecutions and sufferings for the near future, not least because of the increasing totalitarianism of the reign of Domitian” (Schüssler Fiorenza).

5.  Die destydse ervaring van “harassment, persecution and hostility” het die Christene se geloof in Christus as Here onder druk geplaas. Hul ervaring van hongersnood, verlies, peste en oorlog “undermined their belief in God’s good creation and providence. Christians experienced painfully that their situation in no way substantiated their faith conviction that they already participated in Christ’s kingship and power” (Schüssler Fiorenza). Soos toe, skep die spanning tussen teologiese oortuiging en ervaarde werklikheid moeilike teologiese vrae. Dit is destyds verskillend deur “leading prophets in the churches of Asia Minor” beantwoord. Johannes het binne sy konteks klaarblyklik `n onversetlike teologiese posisie teenoor die imperiale godsdiens ingeneem. Daarom beklemtoon Openbaring Christus lewe, al is Hy doodgemaak. “Those who will resist the powers of death determining their life will share in the power and glory of Christ” (Schüssler Fiorenza).

7.  Volgens Johnson bied Openbaring soos ander apokaliptiese werke, binne sy konteks, `n redelik eenvoudige interpretasie van die geskiedenis. Al lyk die teendeel skynbaar waar, God beheer die wêreld. Agter die seëls, trompette, mandjies en diere lê verskillende fundamentele oortuigings: (i) “In die hemel” is die oorwinning oor die bose en die dood reeds deur God en sy Messias behaal. Net een mag beheer die geskiedenis; (ii) Die oënskynlike dominasie van die bose in menslike sake is self deel van God se oorwinningsplan; wie geloofsgetrou deur lyding en vervolging kom, ontvang die loon van die ewige lewe met God; (iii) Die menslike geskiedenis het ook op aarde `n doel; (iv) Die doel van al die visioene is “to encourage and exhort those undergoing such sufferings with these convictions.  In the visions, we see that the witness of believers to Jesus can lead to the shedding of their blood and to their death (7:14)” (Johnson).

8.  Ons visioen maak duidelik dat die “reign of the saints” in werklikheid `n ewigdurende aanbiddingsakte is. Hulle is geroep om `n “koninkryk van priesters” te wees; “their final and best witness is to join the heavenly creatures in praising God” (Johnson). Die kerk bestee `n groot deel van haar tyd en energie aan die daad van aanbidding (Hauerwas, in Müller). Dit is ook reg so, aangesien ons in aanbidding in die regte rigting kyk.  

9.  Openbaring 7:9-17 is `n ware gesig van die toekoms. Deur dié gesig wil die Here ons sterk. Ons mag nie moedeloos word langs die pad nie. Die pad eindig in God se tent. Die einde is sy tempel, voor sy troon van genade. Die einde is in die arms van die reddende God self (Du Preez).

10.  Hierdie perikoop bevat die inhoud van die hele evangelie in een visioen (Golwitzer). Johannes se visioen (Op 7) wil die lewe juis leefbaar maak in die wêreld, nie “bo” die ellende nie, maar “in” die ellende (Barth, in Müller). Die troos van dié visioen kan net ervaar word deur hulle wat in die nood van die wêreld staan. Die visioen dui die rots aan waarop in die branding gestaan kan word: God op die troon, omring deur die lofsange van die een kerk van God op aarde.

